
ского Совета создавались или реорганизовывались из сельских клубов
СДК (сельские Дома культуры), которые направляли и координировали
работу сельских клубов в окружающих поселениях. Улучшалась матери-
альная база сельских учреждений культуры. Число сельских библиотек
имело незначительную тенденцию к сокращению, но при увеличении
книжных фондов. В рассматриваемый период широко развивались народ-
ное творчество, художественная самодеятельность. Большое внимание
уделялось шефской культурно-просветительной работе на селе со сторо-
ны предприятий и учреждений культуры города.

С.Куль-Сяльверстава

(г.Гродна, ГрДУ імя Я.Купалы)

ГРОДЗЕНСКІ АБЛАСНЫ ДРАМАТЫЧНЫ ТЭАТР У 1946–1982 Г.

Тэатральныя традыцыі Гродна налічваюць некалькі стагоддзяў. Гро-
дзенскі абласны драматычны тэатр з’яўляецца нашчадкам гэтых трады-
цый, развівае і працягвае іх. За амаль шэсць дзесяткаў гадоў сваёй гісто-
рыі ён перажыў розныя падзеі, былі свае перамогі і пралікі, але заўсёды
ён увасабляў эпоху, быў люстрам, у якім адбівалася навакольнае жыццё.

Гісторыя Абласнога драматычнага тэатра ў Гродне пачалася амаль
адначасова са стварэннем Гродзенскай вобласці. Пасля вызвалення Гродна
ад нямецка-фашысцкіх захопнікаў услед за наступаючымі часцямі Пер-
шага Беларускага фронту ў горад на Нёмане прыехаў адзін з лепшых ка-
лектываў Беларусі – Дзяржаўны рускі драматычны тэатр БССР. Гэты ка-
лектыў выступаў на гродзенскай сцэне да яго пераводу ў Мінск у 1947 г.
Абласному цэнтру неабходны быў уласны тэатр. Ён быў утвораны ў ве-
расні 1947 г. Аснову гэтага калектыву склала трупа Бабруйскага абласно-

га тэатра, утвораная на базе калгасна-саўгаснага тэатра. Упершыню ма-
ладая трупа прыехала сюды ў 1946 г. Як успамінала заслужаная артыстка
БССР Ганна Купрыянаўна Панкрат, якая іграла ў той час на бабруйскай
сцэне, ад’язджаючы ў Гродна, артысты вельмі хваляваліся – гэта былі
першыя гастролі маладога калектыва. Ехалі ў цяплушках, везлі з сабой
не толькі касцюмы і дэкарацыі, але ўсё неабходнае для жыцця ў знявеча-
ным вайной горадзе. Для першых гастроляў бабруйчане абралі пяць спек-
такляў: «Урок жыцця» В.Галаўчынера, «Праўда добра, а шчасце лепей»
А.Астроўскага, «Каварства і каханне» Ф.Шылера, «Дама-невідзімка»
К.Кальдэрона і «Лісічкі» Л.Хелмана. Выступленні тэатра былі цёпла пры-
няты гледачамі. Пасля вяртання ў Бабруйск акцёры горача абмяркоўвалі
магчымасць пераезда ў Гродна, дзе пакуль што часова выступаў Дзяржаў-
ны рускі тэатр, які ўжо рыхтаваўся да ад’езду ў сталіцу. Гродна прываблі-
вала артыстаў даўнімі тэатральнымі традыцыямі, зацікаўленымі гледа-
чамі і добрым тэатральным будынкам. Я.М.Кімберг, народны артыст
БССР, які ў той час быў у трупе Бабруйскага тэатра, згадваў, што, калі ў
верасні 1947 г. трупа атрымала дазвол на пераезд, артысты ўспрынялі гэта
з вялікім энтузіязмам.

У склад трупы Бабруйскага тэатра, якая перабралася ў Гродна, ува-
ходзілі М.В.Кавязіна, Я.М.Кімберг, Г.К.Панкрат, М.Анісімаў, Н.Р.Вінтоў-
кіна, М.Я.Раманаў, У.Я.Левандоўскі, А.А.Чарнушчанка і іншыя. Узначаль-
ваў тэатральную трупу выдатны тэатральны дзеяч, рэжысёр, мастак і
педагог, заслужаны артыст БССР Мікалай Аляксандравіч Кавязін. Пера-
ехаўшы разам з калектывам у Гродна, Мікалай Аляксандравіч працаваў
тут да канца жыцця. Памёр ён у 1950 г.

У першы год работы артысты Гродзенскага абласнога тэатра аднавілі
некалькі спектакляў, якія былі пастаўлены яшчэ ў Бабруйску: «За тых, хто
ў моры» Лаўрэнёва, «Памятныя сустрэчы» Уцеўскага, «Рускае пытанне»
Сіманава. На рэжысёрскую работу ў першыя гады існавання тэатра быў
запрошаны вопытны рэжысёр Ю.А.Арынянскі. З тэатрам плённа супра-
цоўнічаў выдатны музыкант і кампазітар, фалькларыст і хармейстар
Я.К.Цікоцкі, які пісаў музыку для спектакляў. З першых гадоў існавання
тэатра з гродзенцамі супрацоўнічаў А.П.Марыкс, народны мастак БССР,
таленавіты тэатральны майстар. У складзе ГДТ у гэты час было многа
моладзі, якая вярнулася на сцэну пасля вайны. Акцёры з вялікім энтузі-
язмам пачалі работу над новымі спектаклямі. Галоўную частку рэпертуа-
ра ў гэты час складалі творы савецкіх аўтараў. Этапнымі для тэатра сталі
«Шчасце» М.Аляксеева паводле рамана П.Паўленкі; «Вялікая сіла» па-
водле п’есы Рамашова; «Маскоўскі характар» паводле А.Сафронава. Аб
спектаклі паводле п’есы М.Аляксеева «Шчасце» ў пастаноўцы М.Кавязіна
«Гродненская правда» пісала: «Спектакль атрымаўся вельмі цікавы,
хвалюючы, і выхаваўчае значэнне яго цяжка пераацаніць» [1]. Шмат га-
доў ішоў на гродзенскай сцэне спектакль па п’есе К.Сіманава «Рускае

пытанне», у якім уздымалася тэма «халоднай вайны». Пастаўлены ў 1947
г. М.Кавязіным, ён быў адноўлены праз два дзесяткі гадоў А.П.Струні-
ным. У рэпертуар увайшлі і творы класікаў – М.Астроўскага «Не ўсё кату
масленіца» (1948 г.) і «Свае людзі – пагадзімся» (1949 г.); М.Горкага «На
дне» (1950 г.).

З 1952 па 1955 гады ў тэатры памянялася некалькі галоўных рэжы-
сёраў. Тут працавалі Ю.Юроўскі, І.Парамонаў, С.Стасенка, С.Рахманаў,
А.Міронскі. Частая змена рэжысёраў не спрыяла мастацкаму развіццю
тэатра, побач з моцнымі, удалымі пастаноўкамі сустракаліся па-сапраўд-
наму слабыя работы.

У 1955 г. на пасаду галоўнага рэжысёра тэатра прыйшоў І.С.Папоў,
які пакінуў заўважальны след у гісторыі гродзенскай сцэны. «Іосіф Іва-
навіч Папоў, – пісала аб ім у «Гродненской правде» Н.Міхайлава, – пат-
рабавальны мастак, які знаходзіцца ў пошуку... Ён патрабуе ад выканаў-
цаў найвялікшай творчай сабранасці, скрайней увагі, імкнецца дасягнуць
магчымай выразнасці, выказваючы пры гэтым велізарнае цярпенне і на-
стойлівасць» [2]. І.С.Папоў прыйшоў у гродзенскі тэатр ужо маючы знач-
ны вопыт работы. Пасля заканчэння ў 1938 г. Архангельскага тэатраль-
нага вучылішча, а затым ДІТМ (ГИТИС) ён працаваў у тэатрах
Архангельска, Уладзіміра, Кемерава, Навакузнецка. У 1947-1948 г. быў
рэжысёрам Дзяржаўнага рускага драматычнага тэатра БССР, а затым два
гады ўзначальваў Брэсцкі тэатр імя ЛКСМБ. Пад кіраўніцтвам І.С.Па-
пова ГДТ значна абнавіў і папоўніў свой рэпертуар. У 1955–1963 гг. гро-
дзенскія гледачы ўбачылі «Мараль пані Дульскай» Т.Запольскай, «Дзень
цудоўных падманаў» В.Шэрыдана, «Дачнікаў» М.Горкага, «Мачаху»
А. дэ Бальзака, «Вяселле Фігара» П.Бамаршэ, «Трох сяброў» Э.М.Рэмарка
і іншыя спектаклі. Адначасова з галоўным рэжысёрам пастаноўкі ў Гродне
ажыццяўлялі рэжысёры А.Герынбург, М.Зорын, А.Брыльянтшчыкаў.
Этапным для тэатра стаў спектакль паводле п’есы фінскага драматурга
Х.Вуайліёкі, які вельмі добра прынялі гледачы. Бліскуча ігралі ў ім Г.Пан-
крат і С.П.Іванова [3]. У 1960 г. да стагоддзя вялікага пісьменніка і дра-
матурга А.Чэхава на гродзенскай сцэне былі пастаўлены «Тры сястры».
Своеасаблівым падвядзеннем вынікаў сталі ў гэты час яго гастролі ў
Мінску. Выступленні гродзенцаў на сталічнай сцэне ў 1961 г. былі адзна-
чаны гледачамі і добра прыняты тэатральнай крытыкай. У 1963 г. І.С.Па-
поў быў запрошаны на працу ў тэатр імя Якуба Коласа.

З 1964 года галоўным рэжысёрам ГДТ быў прызначаны Аляксандр
Пятровіч Струнін. Да свайго прыезда ў Гродна ён меў значны вопыт рэ-
жысёрскай работы: працаваў галоўным рэжысёрам тэатраў Балтыйскага
і Ціхаакеанскага флотаў, дзе выступаў і як акцёр. Падчас вайны А.П.Стру-
нін узначальваў франтавую тэатральную брыгаду. У 1960 г. за шматгадо-
вую плённую творчую працу яму было прысвоена званне Заслужанага

дзеяча мастацтваў РСФСР. Ужо першая значная работа А.П.Струніна –
спектакль «Порт-Артур» паводле А.Сцяпанава, паказала, што ў тэатр
прыйшоў сапраўдны майстар, здольны на эксперымент, прафесійна ва-
лодаючы сакрэтамі тэатральнага мастацтва. «Новы спектакль, – пісала
«Гродненская правда», – безумоўная ўдача рэжысёра і творчага калекты-
ва... Невыпадкова кожнае прадстаўленне п’есы адбываецца пры перапоў-
ненай зале» [4]. Публіка і тэатральная крытыка адзначалі бліскучую ігру
Я.М.Кімберга, В.Ф.Грачынскага, М.В.Кавязінай, С.Аляксандрава і іншых
акцёраў, занятых у спектаклі.

У 1965 г. быў пастаўлены этапны для тэатра спектакль «Дачка Расіі»
паводле п’есы П.Чараднічэнка. Грамадзянскай смеласцю рэжысёра і ак-
цёраў трупы ў рэалізацыі гэтага твора на сцэне было тое, што аднымі з
дзейнічаючых асобаў п’есы з’яўляліся К.Маркс (акцёр Я.М.Кімберг) і
Ф.Энгельс (акцёр В.Дзёмін). Класік марксізма ў выкананні Я.Кімберга
атрымаўся «..ветлівы, тактычны, душэўна далікатны, інтэлігентны...Ён,
апрача іншага, разумны суразмоўца, шчодра надзелены жартам і гума-
рам» – адзначалася ў рэцэнзіі на спектакль [5]. Крытыка адзначыла так-
сама выканаўцу галоўнай ролі рэвалюцыянеркі Лізы Туманавай Л.Сто-
ражаву. Праз два гады, да 50-годдзя Кастрычніцкай рэвалюцыі, на сцэне
ГДТ з’явіўся вобраз яшчэ аднаго класіка марксізма – В.І.Леніна. Яго сыг-
раў Я.М.Кімберг у спектаклі паводле п’есы А.Штэйна «Паміж ліўнямі»
[6]. 7 кастрычніка 1967 г. Я.М.Кімберг выконваў ролю Леніна на інсцэні-
заваным шэсці, прысвечаным юбілею рэвалюцыі.

У 1967 г. Гродзенскі абласны драматычны тэатр адзначыў дваццаці-
годдзе сваёй творчай дзейнасці. За гэты час калектыў тэатра паказаў гро-
дзенцам каля 180 прэм’ер, яго спектаклі наведалі каля 4 млн. гледачоў.
Тэатр гасцінна прымалі на гастролях у Літве, Латвіі, РСФСР, на Украіне
і ў Польшчы. На гродзенскай сцэне падчас юбілею працавалі вопытныя
акцёры – народны артыст БССР Я.Н.Кімберг, заслужаныя артысткі рэс-
публікі Г.К.Панкрат і М.В.Кавязіна, Л.І.Стражаў, В.Ф.Грачынскі,
П.П.Філіпаў, С.І.Аляксандраў. Павагай публікі карысталіся і прадстаўнікі
малодшага пакалення – А.А.Цароў, Ю.А.Нікіцін, Л.М. Колікаў, Т.Ніка-
лаева, Р.Адзіс, М.Малахаў, Л.Кірыш’янц і іншыя.

У 1968 г. гродзенскія гледачы наведалі прэм’еру дзвюх п’ес, аўта-
рам якіх быў галоўны рэжысёр тэатра А.П.Струнін – «Адплата» (у рус-
кай версіі – «Возмездие») і «Я прысягаў Радзіме». Абедзве пастаноўкі
былі напісаны па матэрыялах з гісторыі Гродзеншчыны, а ў апошняй з
іх, прысвечанай подзвігу генерала Д.Карбышава, аўтар выкарыстаў да-
кументальныя матэрыялы, у тым ліку, сценаграмы допытаў генерала ў фа-
шысцкім концлагеры. Гэтыя спектаклі мелі трывалыя аншлагі і прыхіль-
ную тэатральную крытыку [7].

Сярод лепшых пастановак тэатра канца 1960-х гг. належыць адзна-
чыць спектакль паводле п’есы У.Вішнеўскага «Раскінулася мора шыро-

ка». Адметнасцю гэтага твору быў яго жанр – музычная камедыя для дра-
матычнага тэатра з’яўляецца п’есай, цяжкай для пастаноўкі. Але гро-
дзенскія акцёры даказалі свой прафесіяналізм – не толькі выдатна спя-
валі, але і танцавалі на сцэне [8]. Варта назваць таксама п’есу М.Булгакава
«Дні Турбіных», пастаўленую на гродзенскай сцэне ў 1973 г. Сярод ціка-
вых работ калектыва ў гэтыя гады былі «Чалавек і глобус» паводле п’есы
В.Лаўрэнцьева, Г.Запольскай «Пані Малічэўская», А.Макаёнка «Трыбу-
нал», А.Астроўскага «Навальніца», Э.Растана «Сірано дэ Бержэрак» і
іншыя.

У 1974 г. тэатр быў закрыты на рамонт і каля года перабудоўваўся.
Пасля аднаўлення работы значна змяніўся склад творчага калектыва. На
адпачынак былі адпраўлены А.П.Струнін, Я.М.Кімберг, А.К.Панкрат і
іншыя вопытныя акцёры. У тэатр прыйшла моладзь, якая, у большасці,
не мела вялікага сцэнічнага вопыту, але была схільна да эксперыменту,
да пошуку. Трупу ўзначаліў Ул.А.Караткевіч, які да гэтага працаваў рэ-
жысёрам абласнога тэатра ў Магілёве. У 1975–1979 гг. ім былі пастаўле-
ны на гродзенскай сцэне «Аптымістычная трагедыя» У.Вішнеўскага, «Бес-
пасажніца» А.Астроўскага, «Мілы чалавек» К.Крапівы, «Камуніст»
Я.Габрыловіча, «Францыск Скарына» А.Петрашкевіча і іншыя спектаклі.
Адметнасцю работы гродзенцаў у гэтыя гады стаў зварот да нацыяналь-
най беларускай драматургіі, да сюжэтаў з айчыннай гісторыі. Безумоў-
най удачай Ул.Караткевіча і ўсёй трупы быў пастаўлены ў 1976 г. спек-
такль «Мілы чалавек» паводле п’есы К.Крапівы. Гледачы і крытыка
адзначылі выдатную работу Ул.Мішчанчука, які выконваў галоўную ролю
[9]. Пошук новых форм сцэнічнай творчасці выявіўся ў спектаклі «Ка-
муніст»: у пачатку спектакля акцёр С.Кліменка, які выконваў галоўную
ролю, падымаўся на сцэну з глядзельнай залы і апавядаў гледачам аб часе
і месцы дзеяння, аб сваім героі – Васіле Губанаве. Падчас апавядання на
сцэну паступова выходзілі іншыя дзеючыя асобы п’есы і незаўважальна
пачыналася само тэатральнае дзеянне. Поўнай глыбіні і псіхалагізма была
ў гэтым паказе сцэнічная работа Л.Волкавай, заслужанага артыста БССР
Ул.Мішчанчука, В.Грачынскага. Поспеху спектакля садзейнічала выдат-
нае афармленне спектакля, створанае мастаком М.Якуніным.

У рэпертуары тэатра ў гэты час галоўнае месца займалі п’есы са-
вецкіх драматургаў: «Мае надзеі» М.Шатрова, «Фантазіі Фарацьева»
А.Сакаловай, «Жорсткія гульні» А.Арбузава, «Грошы для Марыі» В.Рас-
пуціна і іншыя. Арыентацыя на рэалізацыю на сцэне твораў нацыяналь-
най драматургіі вылілася ў пастаноўку двух этапных для тэатра спектак-
ляў. У 1979 г. рэжысёрам А.Ушацкім была пастаўлена «Паўлінка»
Я.Купалы, дзе ўдала сыгралі Л.Кучарэнка (Паўлінка) і Ул.Мішчанчук (Бы-
коўскі). Доўга не зыходзіў з тэатральнай афішы спектакль «Несцерка»

паводле п’есы А.Вольскага. Рэжысёр В.Сімакін выкарыстаў магчымасці,
якая давала п’еса, – увёў у спектакль імправізацыі, пантаміму, трукі.

Не так удала атрымліваліся ў гэты час у гродзенцаў п’есы класічна-
га рэпертуара. Пэўна, найбольш значнай сярод іх быў спектакль «Зыка-
вы» паводле п’есы М.Горкага. Як адзначалася на абмеркаванні спектак-
ля пасля гастроляў у Мінску у 1981 г., гэтая п’еса пацвердзіла мастацкія
магчымасці калектыву, але адначасова высветліла і слабыя месцы ў рэ-
жысуры і акцёрскіх працах.

У 1981 г. галоўным рэжысёрам тэатра быў прызначаны А.Шалыгін,
які да гэтага працаваў у тэатры імя Я.Купалы. Першай і, пэўна, найбольш
значнай работай яго на гродзенскай сцэне стаў спектакль «Вішнёвы сад»
паводле п’есы А.Чэхава. Трактоўка класічнага твору была ў многім спрэч-
най, ішла насуперак склаўшайся традыцыі: запаволены тэмп, паглыбле-
ная ўвага да асобных псіхалагічных момантаў, сцэнаграфія, выкананая
К.Шыманоўскай, надавала спектаклю своеасаблівы характар. Гэтая п’е-
са была першай, якая прайшла на сцэне новага тэатральнага будынка,
адкрытага ў 1982 г., пабудаванага па праекце вядомага беларускага архі-
тэктара Мачульскага. Архітэктар імкнуўся ўпісаць новы будынак у архі-
тэктурнае асяроддзе, якое гістарычна склалася ў самай старажытнай част-
цы горада. У афармленні тэатральнага будынка прымалі ўдзел скульптар
Зільберт, мастакі шклозавода «Нёман» у супрацоўніцтве з гродзенскімі
скульптарамі і мастакамі К.Асадавым, С.Паляковым, А.Салятыцкім. Інтэ-
р’ер быў аздоблены дэкаратыўнымі работамі І.Лаўровай і І.Пчэльнікава.

Пасляваенныя гады былі для гродзенскай сцэны часам развіцця,
часам аднаўлення даўніх тэатральных традыцый, часам пошукаў улас-
нага аблічча ў тэатральным свеце. За гэты перыяд гродзенцы сталі вядо-
мым калектывам не толькі ў рэспубліцы, але і за яе межамі. Гродзенскія
старажылы з удзячнасцю ўзгадваюць многіх дзеячоў ГДТ, якія сталі не-
ад’емнай часткай творчага жыцця горада на Нёмане, – заснавальніка тэ-
атра М.А.Кавязіна, Я.М.Кімберга, А.К.Панкрат, В.Ф.Грачынскага, І.С.Па-
пова, М.В.Кавязіну, А.П.Струніна, Ул.Мішчанчука і многіх іншых.

